DIA DE PORTUGAL

Vigo, Praza de Portugal, xoves, 10 de xuño de 2004, 12,00h.

Ilustrísima Señora Dona María Regina Flor de Almeida, Cónsul de Portugal, Ilustrísimo Señor Don José Carro Otero, asesor do Presidente Fraga para a comunidade portuguesa, señoras e señores.

Os habitantes de Galicia e Norte de Portugal hai tempo que rachamos fronteiras. Os seis millóns de cidadáns deste amplio espacio territorial nos relacionábamos social e máis económicamente moito antes de que a Unión Europea propiciara o reencontro.

De feito, é a nosa historia común ata o século XIII (trece), os nosos estreitos lazos culturais, os que impediron que se abrira un abismo entre nós. A pesares dos conflictos bélicos fronteirizos, dos que dan boa conta as fortalezas e espazos amurallados en ámbalas dúas marxes do Miño, Galicia e Portugal sempre se teñen considerado irmáns.

E moi en particular Vigo, onde residen perto de cuatro mil homes e mulleres nados no país veciño pero integrados, como non podía ser doutro xeito, na vida social, económica… na vida pública, en definitiva, desta cidade. 

O Centro Portugués, que naceu en Vigo vai perto de oitenta anos, amosa o peso específico da comunidade portuguesa na cidade. 

Pero achego ás fondas relacións interpersonais das que con orgullo nos facemos eco vigueses e portugueses, os nosos respectivos gobernos veñen de recoñecer a importancia das relacións económicas que mantemos dende tempos inmemoriais. 

E a mellor proba do que estou a dicir é a decisión dos gobernos español e máis portugués de priorizar a vía de Alta Velocidade do Eixo Atlántico, fronte a aqueles que promovían a entrada do AVE dende o sul de Portugal cara a Madrid. 

Daquela, o 31 (trinta e un) de outubro do pasado ano o Ministro de Cidades da República Portuguesa e máis a entón Ministra de Administracións Públicas do Goberno de Madrid, selaban o acordo na presencia do Presidente da Xunta de Galicia.

En 2009 (dous mil nove) nos unirán rápidos camiños de ferro pero hoxe, e dende hai longo tempo, tamén nos une o Camiño Portugués, que en ano xacobeo adquire aínda maior relevancia.

E a partires do sábado tamén nos une o deporte. A celebración da Eurocopa de fútbol en Portugal é un aliciente máis nas nosas relacións.

Hoxe celebramos o Día de Portugal, de Camoes e das Comunidades Portuguesas, e recordamos que a lingua e a cultura portuguesa é un elemento principal na súa cohesión social, como recordamos tamén o extrarodinario patrimonio portugués espallado por Asia, África e América.

E permítanme rematar, señoras e señores, cuns fermosos versos de Camoes escritos en lingua galega, como homenaxe á comunión de ámbalas dúas comunidades.

“Non máis, Musa, non máis, que a Lira teño

destemperada e a voz enrouquecida

e non do canto, mais de ver que veño

canta-la xente xorda e endurecida;

o favor con que máis se acende o enxeño

non o dá a Patria, non, que está metida

no gusto da cobiza e na rudeza

dunha austera, apagada e vil tristeza”

Moitas grazas a todos.

